
RAZLOG ZA DONOŠENJE ZAKONA U HITNOM POSTUPKU

Obaveza donošenja Zakona o slobodi mirnog okupljanja proizilazi iz Ustava Federacije Bosne i Hercegovine. U Ustavu je jasno propisano da će Federacija Bosne i Hercegovine osigurati primjenu najvišeg nivoa međunarodno priznatih prava i sloboda utvrđenih u aktima navedenim u Aneksu, a posebno da sva lica na teritoriji Federacije uživaju prava na osnovne slobode: slobodu govora i štampe, slobodu mišljenja, savjesti i uvjerenja  i slobodu okupljanja.

Imajući u vidu da se gore navedena prava mogu osigurati samo donošenjem Zakona od strane Parlamenta Federacije BiH kojim bi se zaštitila ustavna  prava građana Federacije Bosne i Hercegovine i utvrdio postupak njihovog ostvarivanja, neophodno je da Parlament Federacije Bosne i Hercegovine donese Zakon kojim će osigurati  i omogućiti građanima Federacije Bosne i Hercegovine  da na cijelom prostoru Federacije Bosne i Hercegovine  mogu konzumirati pravo na slobodu okupljanja koji je ustavom zagarantovano.

Napominjemo da je iz  ZAJEDNIČKO MIŠLJENJE O PRAVNOM OKVIRU KOJIM SE UREĐUJE SLOBODA MIRNOG OKUPLJANJA U BOSNI I HERCEGOVINI, U NJENA DVA ENTITETA I U DISTRIKTU BRČKO koji je usvojila  Venecijanska Komisija na svom 121 plenarnom zasjedanju (Venecija, 6-7 decembra, 2019) jasno navedena potreba i ustavni osnov za donošenja Zakona o slobodi mirnog okupljanja od strane Parlamenta Federacije BiH. U gore navedenom mišljenju u tački 23 se navodi “U zajedničkom mišljenju se navodi da u  Zajedničkom mišljenju iz 2010. o Zakonu o javnom okupljanju Kantona Sarajevo (Bosna i Hercegovina), Venecijanska komisija i OSCE / ODIHR zaključili su na osnovu ovih ustavnih odredbi da reguliranje slobode mirnog okupljanja prvenstveno pripada Entitetima”. U tački 24. se navodi “Što se tiče podjele nadležnosti između Federacije Bosne i Hercegovine i Kantona, Zajedničko mišljenje iz 2010. godine, s obzirom da je prema članu 2. Poglavlja III Ustava Federacije Bosne i Hercegovine „jamčenje i provođenje ljudskih prava “ zajednička odgovornost Federacije i kantona, također je utvrdilo da je „vjerojatno zakonodavstvo o javnim okupljanjima dio tih zajedničkih odgovornosti“. U njemu se dodaje da odredba iz člana 4. a) koja pripisuje "uspostavljanje i nadziranje policijskih snaga isključivoj nadležnosti kantona" ne  mijenja ovaj zaključak, jer se zakonodavstvo o javnim okupljanjima ne odnosi na uspostavljanje ili nadziranje policijskih snaga, već na ovlaštenja i odgovornosti ovih snaga.” U tački 27. se navodi “Također tijekom sastanaka u Sarajevu, posebno tijekom sastanka sa predstavnicima kantonalnih ministarstava unutrašnjih poslova, neki sugovornici su tvrdili da je usvajanje zakona o slobodi okupljanja u isključivoj nadležnosti kantona i da Parlament Federacije nema pravo da usvaja legislativu o slobodi okupljanja po Ustavu Federacije”. Tačka 28 se vezuje na tačku 27. i navodi se “Venecijanska komisija i OSCE / ODIHR ponavljaju svoje nalaze u Zajedničkom mišljenju iz 2010. godine da u kontekstu zajedničkih odgovornosti Federacije i kantona iz člana III (3) Ustava i koji obuhvata „jamčenje i provođenje ljudskih prava“, federalne i kantonalne nadležnosti "mogu biti ostvarene zajednički ili odvojeno, ili od strane kantona koordinirano od federalne vlade". Nadalje, prema istoj ustavnoj odredbi, „u vršenju ovih nadležnosti (…) Federacija će postupati uzimajući u obzir kantonalne prerogative, različite situacije u kantonima i potrebu za fleksibilnošću u provedbi prilikom donošenja zakona i propisa koji su obvezujući za cijelu Federaciju. “. U tački 29 Mišljenja se navodi  “ S praktičnijeg gledišta, međutim, i uzimajući u obzir ocjenu kantonalnih zakona u ovom zajedničkom mišljenju, uprkos postojanju značajnih sličnosti u zakonima kantona, očito je da je usvajanje zakona na nivou Federacije, čini se, najefikasniji  način usklađivanja različitih zakona o pravu na slobodu okupljanja u Federaciji, prepuštajući entitetima procedure i administrativne zahtjeve ili druge pojedinosti unutar onoga što se može smatrati njihovom marginom procjene. Nakon usvajanja zakona na nivou Federacije, različiti kantonalni zakoni bi tada trebali biti izmijenjeni i usklađeni sa Zakonom Federacije. To bi takođe osiguralo jasnoću i ujednačenost u implementaciji. 
Imajući u vidu gore navedeno smatramo da su ispunjeni uvjeti za donošenje Zakona o slobodi mirnog okupljanja po hitnom postupku jer se tim zakonom uređuju odnosi i pitanja za čije uređivanje postoji neodložna potreba, odnosno neodložno je potrebno da se građanima Federacije Bosne i Hercegovine na jedinstven način osigura konzumiranje prava koja su im Ustavom zagarantovana, a to je pravo na slobodu mirnog okupljanja. 

Navodimo da već dužni niz godina Vlada Federacije BiH nije u mogućnosti uputiti tekst Zakona o slobodi mirnog okupljanja koje je pripremilo Federalno ministarstvo unutrašnjih poslova, te je neophodno da pitanje rješi parlament Federacije BiH u interesu građana Federacije BiH.

ZAKON

O SLOBODI  MIRNOG OKUPLJANJA

I- OSNOVNE ODREDBE

Član 1.
(Predmet zakona)
Ovim zakonom omogućava se, podržava i štiti sloboda mirnog okupljanja (u daljnjem tekstu: mirno okupljanje) na području Federacije Bosne i Hercegovine (u daljnjem tekstu: Federacija) pod uvjetima propisanim ovim zakonom. 
Član 2.

(Mirno okupljanje kao osnovno pravo fizičkog lica)

Mirno okupljanje u smislu ovog zakona, predstavlja osnovno pravo fizičkog lica koje se nalazi na području Federacije  koje se sastoji od prava na  slobodu okupljanja, govora i mišljenja  putem kojeg se javno izražavaju socijalna i druga uvjerenja i interesi.
Član 3.
(Definicije)

Pojedini izrazi upotrijebljeni u ovom zakonu imaju sljedeće značenje: 
a) „mirno okupljanje“ je namjerno i privremeno okupljanje lica na javnom mjestu radi izražavanja zajedničkog mišljenja i prenošenja zajedničkih poruka i stavova pod uvjetima propisanim ovim zakonom;
b) „javno mjesto“ je prostor koji je u vidnom i slušnom kontaktu s ciljanim predmetom okupljanja; 
c) „mirno okupljanje u pokretu“ je okupljanje koje se odvija kretanjem učesnika u određenom prostoru i kretanjem i zaustavljanjem učesnika na određenim mjestima između mjesta polaska i mjesta završetka kretanja;
 d) „organizovano mirno okupljanje“ je okupljanje koje se organizuje u skladu s ovim zakonom;
e) „spontano mirno okupljanje“ je okupljanje lica kao neposredan odgovor na određeni događaj u društvu; 
f) „naročito opravdani razlozi“ jesu razlozi koje organizator mirnog okupljanja ne može predvidjeti u vrijeme organizovanja okupljanja; 
g) „posmatrač“ je fizičko lice, predstavnik organizacije civilnog društva ili međunarodne organizacije, branitelj ljudskih prava, predstavnik Institucije ombudsmana za zaštitu ljudskih prava u Bosni i Hercegovini kao i svako lice koje posmatra i izvještava o mirnom okupljanju, a koje se ne smatra učesnikom mirnog okupljanja;

h) “nadležno kantonalno ministarstvo unutrašnjih poslova” je ministarstvo na čijem području se planira mirno okupljanje. 
Član 4.

(Primjena Zakona o upravnom postupku)

Postupci koji se vode prema ovom zakonu radi utvrđivanja činjenica ili drugih podataka koji se odnose na javno okupljanje i donošenja rješenja te u drugim slučajevima predviđenim ovim zakonom provode se prema odredbama Zakona o upravnom postupku („Službene novine Federacije BiH“, br. 2/98 i 48/99), osim ako je ovim zakonom drukčije određeno.
Član 5.
(Načelo nediskriminacije)
Ovaj zakon primjenjuje se na sva lica u skladu sa Zakonom o zabrani diskriminacije. 
Član 6.

(Načelo proporcionalnosti)
Kada nadležno kantonalno ministarstvo unutrašnjim poslova (u daljnjem tekstu: Kantonalno ministarstvo) vodi postupak i rješava u skladu s ovim zakonom, dužna je preduzimati mjere koje ne prelaze granice onoga što je odgovarajuće, potrebno i nužno za postizanje cilja u svakom konkretnom slučaju. 
II-  MIRNO OKUPLJANJE

Član 7.

(Vrste mirnog okupljanja)
(1) Mirno okupljanje može biti organizovano ili spontano. 
(2) Mirno okupljanje iz stava (1) ovog člana može biti i u pokretu. 
Član 8.

 (Ograničenje mirnog okupljanja)
 (1) Mirno okupljanje može se ograničiti u izuzetnim slučajevima propisanim ovim zakonom.
(2) Mirno okupljanje može se ograničiti radi: 
a) interesa javne sigurnosti ili javnog reda i mira; 
b) sprečavanja izvršenja krivičnih djela; 
c) zaštite zdravlja, morala ili zaštite prava i sloboda drugih lica koje se zasniva na principima proporcionalnosti.
(3) Postojanje razloga za ograničavanje mirnog okupljanja iz stava (2) ovog člana utvrđuje se za svaki konkretan slučaj. 
Član 9. 
(Ograničenje slobode izražavanja)
 Sloboda izražavanja na mirnom okupljanju ograničena je zabranom: 
a) govora mržnje; 
b) pozivanja i podsticanja na rat i nasilje; 
c) pozivanja na vjersku, rasnu, nacionalnu, etničku ili drugu mržnju ili diskriminaciju. 
Član 10. 
(Mjesto mirnog okupljanja)
Mjesto mirnog okupljanja može biti svako mjesto na kojem okupljanje ne dovodi do ugrožavanja prava drugih lica, javnog morala, sigurnosti i zdravlja ljudi i sigurnosti imovine. 
Član 11.
 (Ograničenje mjesta mirnog okupljanja)
 Održavanje mirnog okupljanja može se ograničiti na sljedećim mjestima: 
a) u blizini bolnice ako ometa pristup vozilima hitne pomoći i remeti mir bolesnicima; 
b) u blizini predškolskih ustanova, osnovnih i srednjih škola dok u njima borave djeca i učenici; 
c) u blizini spomenika kulture ako bi to moglo prouzrokovati njihovo uništenje ili oštećenje;
 d) na magistralnim, regionalnim i lokalnim putevima i saobraćajnicama na kojima se odvija šinski saobraćaj na način kojim se ugrožava nesmetano odvijanje saobraćaja; 
e) u blizini graničnih prijelaza na način kojim se ugrožava nesmetano kretanje lica i vozila preko granice. 
III- OBAVJEŠTAVANJE O ODRŽAVANJU MIRNOG OKUPLJANJA
Član 12.

 (Obavještenje o održavanju mirnog okupljanja)
(1) Organizator mirnog okupljanja dostavlja kantonalnom ministarstvu  obavještenje o održavanju mirnog okupljanja (u daljnjem tekstu: obavještenje) najkasnije pet dana prije održavanja mirnog okupljanja.
 (2) Obavještenje sadrži: 
a) povod i cilj mirnog okupljanja;
b) podatke o mjestu, datumu i vremenu održavanja i trajanja mirnog okupljanja; 
c) procjenu broja učesnika mirnog okupljanja; 
d) lične podatke organizatora mirnog okupljanja, koje čine ime i prezime, kontakt-telefon ili naziv i sjedište organizatora mirnog okupljanja, i lične podatke odgovornog lica organizatora mirnog okupljanja ako je organizator mirnog okupljanja pravno lice, koje čine ime i prezime i kontakt-telefon odgovornog lica organizatora mirnog okupljanja; 
e) spisak redara s njihovim ličnim podacima pod uslovom da su u skladu s procjenom broja učesnika mirnog okupljanja neophodni na mirnom okupljanju;
 f) putanju kretanja i način kretanja učesnika u slučaju mirnog okupljanja u pokretu. 
(3) Izuzetno od stava (1) ovog člana obavještenje se dostavlja najkasnije 48 sati prije održavanja mirnog okupljanja kada organizator mirnog okupljanja iz naročito opravdanih razloga obavještenje nije mogao dostaviti u roku iz stava (1) ovog člana. 
Član 13. 
(Mirna okupljanja o kojima se ne obavještava
 kantonalno ministarstvo)
 (1) Kantonalnom ministarstvu se ne dostavlja obavještenje o mirnom okupljanju: 
a) radi održavanja spontanog mirnog okupljanja; 
b) radi održavanja sastanaka, tribina, okruglih stolova ili okupljanja registrovanih političkih stranaka, sindikalnih i drugih organizacija ili udruženja koji se održavaju u zatvorenom prostoru; 
c) kojem je svrha ostvarivanje privrednih, vjerskih, kulturnih, tradicionalnih, humanitarnih, sportskih, zabavnih i drugih interesa, a koje nema za cilj ostvarivanje prihoda i ako se održava u zatvorenom prostoru. 
(2) Izuzetno iz stava (1) tač. b) i c) ovog člana organizator mirnog okupljanja obavještava kantonalno ministarstvo o održavanju mirnog okupljanja kada smatra da je s obzirom na broj učesnika ili prirodu okupljanja potrebno preduzeti dodatne sigurnosne mjere za osiguranje mirnog okupljanja.
Član 14. 
(Način dostavljanja obavještenja o mirnom okupljanju)
(1) Obavještenje o mirnom okupljanju dostavlja se lično, preporučenom pošiljkom, faksom ili putem elektronske pošte. 
(2) Izuzetno iz stava (1) ovog člana kantonalno ministarstvo  može i telefonski poziv smatrati kao obavještenje o mirnom okupljanju u slučaju kada organizator mirnog okupljanja iz naročito opravdanih razloga: 
a) nije bio u mogućnosti dostaviti pisano obavještenje ili 
b) kada je od značaja da se mirno okupljanje održi u određenom vremenskom periodu. 
(3) U slučaju iz stava (2) ovog člana policijski službenik sačinjava službenu zabilješku koja sadrži sve podatke iz člana 12 stava (2) ovog zakona i dostavlja je rukovodiocu policijske uprave ili policijske stanice . 
Član 15. 
(Nepotpuno obavještenje)
(1) U slučaju dostavljanja nepotpunog obavještenja o mirnom okupljanju kantonalno ministarstvo  bez odlaganja, a najkasnije u roku od 24 sata od zaprimanja obavještava organizatora mirnog okupljanja o potrebi otklanjanja formalnih nedostataka i obavezi sačinjavanja obavještenja u skladu s članom 12 stavom (2) ovog zakona.
 (2) Ako organizator mirnog okupljanja ne dopuni obavještenje u roku od 24 sata od obavještavanja iz stava (1) ovog člana, kantonalno ministarstvo od organizatora mirnog okupljanja osigurava podatke, a sve s ciljem preduzimanja potrebnih mjera za osiguranje provođenja mirnog okupljanja.
Član 16.
(Zabrana održavanja mirnog okupljanja)
(1) Kantonalno ministarstvo  rješenjem zabranjuje održavanje mirnog okupljanja: 
a) ako je mirno okupljanje usmjereno na nasilno ugrožavanje ustavnog poretka; 
b) ako je mirno okupljanje usmjereno na vršenje krivičnih djela ili podsticanje na vršenje krivičnih djela; 
c) ako su ciljevi mirnog okupljanja usmjereni na pozivanje i podsticanje na oružani sukob ili upotrebu nasilja, na kršenje zagarantovanih prava i sloboda čovjeka, na nacionalnu, rasnu, vjersku ili drugu mržnju;
d) ako postoji stvarna i neposredna opasnost da bi održavanjem mirnog okupljanja bili ugroženi sigurnost i zdravlje ljudi i imovina ili bi došlo do stvarne opasnosti od nasilja ili narušavanja javnog reda i mira u većem obimu. 
(2) O zabrani iz stava (1) ovog člana Kantonalno ministarstvo odlučuje u svakom konkretnom slučaju na osnovu principa proporcionalnosti. 
(3) Rješenje iz stava (1) ovog člana donosi se i dostavlja najkasnije 48 sati prije održavanja mirnog okupljanja. 
Član 17. 
(Žalba)
(1) Protiv rješenja iz člana 16. ovog zakona organizator mirnog okupljanja može izjaviti žalbu najkasnije 24 sata prije održavanja mirnog okupljanja.
 (2) Žalba se podnosi Federalnoj upravi policije putem kantonalnog ministarstva. 
(3) Žalba ne odlaže izvršenje rješenja. 
(4) Rješenje po žalbi donosi se i dostavlja organizatoru mirnog okupljanja najkasnije u roku od 24 sata od prijema žalbe. 
(5) Organizator mirnog okupljanja dužan je odmah po prijemu rješenja kojim se zabranjuje mirno okupljanje obavijestiti javnost o tome i po mogućnosti ukloniti istaknuta obavještenja o sazivanju mirnog okupljanja.
 (6) Protiv rješenja iz stava (4) ovog člana može se pokrenuti upravni spor pred Kantonalnim sudom.
Član 18.

 (Odobrenje za održavanje mirnog okupljanja na putu)
(1) Ako se mirno okupljanje održava na putu, kantonalno ministarstvo izdaje odobrenje u skladu sa Zakonom o osnovama sigurnosti saobraćaja na putevima u Bosni i Hercegovini (u daljnjem tekstu: ZOSSBiH). 
(2) Ako se zbog održavanja mirnog okupljanja na putu zabranjuje odvijanje saobraćaja, Kantonalno ministarstvo izdaje odobrenje uz prethodnu saglasnost kantonalnog ministarstva nadležnog za saobraćaj.
Član 19.
(Održavanje mirnih okupljanja u blizini institucija Federacije

 koje osigurava Federalna uprava policije)

(1) Ako se mirno okupljanje organizuje radi izražavanja protesta ispred  institucija Federacije (Parlament Federacije Bosne i Hercegovine, Vlada Federacije Bosne i Hercegovine i ministarstva), obavijest iz člana 12. stav (2) ovog zakona podnosi se kantonalnom ministarstvu prema mjestu sjedišta institucija Federacije.

(2) Kantonalno ministarstvo je dužno odmah, nakon prijema obavijesti, tu obavijest dostaviti  Federalnoj upravi policije radi preduzimanja radnji i aktivnosti iz svoje nadležnosti radi osigiranja mirnog okupljanja.

 (3) Federalna uprava policije je dužna dostaviti plan aktivnosti na provođenju osiguranja mirnog okupljanja kantonalnom ministarstvu najkasnje u roku od 24 sata od prijema obavijesti.

 (4) Po zaprimanju obavijesti iz stava (1) ovog člana, direktor Federalne uprave policije imenuje koordinatora za mirno okupljanje. 

(5) Koordinator iz stava (4) ovog člana prati i usmjerava aktivnosti u vezi sa mirnim okupljanjem sa kantonalnim ministarstvom i organizatorom mirnog okupljanja. 

Član 20.
 (Dužnost Federalne uprave policije pri 
osiguravanja mirnog okupljanja)

(1) Federalna uprava policije je dužna da osigura potrebne radnje i mjere kako bi se mirno okupljanje iz člana 19. ovog zakona održalo sa ciljem sa kojim je i organizovano.

(2) Kantonalno ministarstvo je dužno da, u skladu sa svojim mogućnostima, pruži podršku za  održavanje mirnog okupljanja iz člana 19. ovog zakona po zahtjevu Federalne uprave policije.
(3) Federalna uprava policije je dužna na zahtjev kantonalnog ministarstva  pružiti podršku za  održavanje mirnog okupljanja koje se organizuje na prostoru kantona koji podršku traži. 
Član 21.
(Mirno  okupljanje u blizini objekata institucija Bosne i Hercegovine)

Ako se organizuje mirno okupljanje radi izražavanja protesta usmjerenih  protiv institucija Bosne i Hercegovine (Parlament BiH i Vijeće ministara) koji se nalaze na području Federacije, Federalna uprava policije je dužna da pruži podršku i postupa prema uputama nadležnog organa Bosne i Hercegovine. 

Član 22.
(Obrada obavještenja prema Zakonu o zaštiti ličnih podataka)

Kantonalno ministarstvo i Federalna uprava policije dužni su da obavijest iz čl. 12. i 19. ovog zakona obrađuju u skladu sa Zakonom o zaštiti ličnih podataka (“Službeni glasnik BiH”, broj: 12/25).
IV- OBAVEZE UČESNIKA MIRNOG OKUPLJANJA
Član 23.

(Obaveze organizatora mirnog okupljanja)
 (1) Organizator mirnog okupljanja je fizičko ili pravno lice koje poziva na mirno okupljanje, obavještava nadležno kantonalno ministarstvo priprema i organizuje mirno okupljanje. 
(2) Organizator mirnog okupljanja dužan je: 
a) voditi i nadzirati mirno okupljanje; 
b) po potrebi angažovati redarsku službu; 
c) organizovati i usmjeravati rad redara propisan članom 25. ovog zakona; 
d) sarađivati s predstavnicima kantonalnog ministarstva u vezi s planiranjem mjera za održavanje reda i mira tokom mirnog okupljanja; 
e) omogućiti nesmetan prolazak vozilima hitne medicinske pomoći, policije i vatrogasnim vozilima kao i vozilima drugih službi potrebnim za održavanje reda i mira na mirnom okupljanju; 
f) preduzimati potrebne mjere da bi se osigurao red na mirnom okupljanju i upozoravati učesnike o obavezi poštovanja zakona;
g) u saradnji s kantonalnim ministarstvom prekinuti mirno okupljanje ako nastupi neposredna opasnost za sigurnost ljudi ili imovine. 
Član 24. 
(Obaveze voditelja mirnog okupljanja)
(1) Organizator mirnog okupljanja može zbog složenosti organizacije mirnog okupljanja, očekivanog broja učesnika ili drugih razloga imenovati voditelja mirnog okupljanja (u daljnjem tekstu: voditelj). 
(2) Voditelj je fizičko lice određeno od organizatora mirnog okupljanja koje nadzire mirno okupljanje, usmjerava rad redara i pomaže u organizaciji mirnog okupljanja i komunikaciji s predstavnicima kantonalnog ministarstva. 
(3) Voditelj postupa u skladu s odredbom člana 29. stav (2) ovog zakona i drugim odredbama  ovog zakona. 
Član 25. 
(Obaveze redara)
 (1) Redar je fizičko lice određeno od organizatora mirnog okupljanja koje pomaže u nesmetanom odvijanju mirnog okupljanja, pružanju informacija i uputstava učesnicima mirnog okupljanja i tokom održavanja okupljanja je u neposrednom kontaktu s predstavnicima kantonalnog ministarstva. 
(2) Redar je dužan:
 a) usmjeravati kretanje učesnika mirnog okupljanja;
 b) pružati neophodne informacije učesnicima; 
c) ostvarivati i održavati kontakt i saradnju s predstavnicima kantonalnog ministarstva i Federalne uprave policije o svim pitanjima od interesa za nesmetano održavanje mirnog okupljanja i sigurnosti učesnika; 
d) po potrebi prenositi naređenja policijskih službenika učesnicima mirnog okupljanja.
 (3) Redar za vrijeme izvršavanja obaveza iz stava (2) ovog člana obavezno nosi prsluk fluorescentne boje ili istaknutu vidljivu oznaku s natpisom „redar“. 
Član 26.
 (Obaveze učesnika mirnog okupljanja)
 (1) Učesnici mirnog okupljanja su organizator mirnog okupljanja, voditelj, redar i lica koja prisustvuju mirnom okupljanju. 
(2) Učesnici mirnog okupljanja ne smiju nositi uniforme, oznake ili druga obilježja kojima se poziva ili podstiče na oružani sukob ili nasilje, kršenje ljudskih prava i sloboda i posebnih manjinskih prava i sloboda drugih lica, nacionalnu, rasnu, rodnu, vjersku ili drugu diskriminaciju, mržnju i netrpeljivost. 
(3) Lica koja prisustvuju mirnom okupljanju dužna su postupiti po uputstvima organizatora mirnog okupljanja, voditelja i redara ako su se stekli uslovi za prekid mirnog okupljanja. 
Član 27.

 (Poslovi kantonalnog ministarstva)
Poslove zaštite sigurnosti lica i imovine, zaštite ljudskih prava i sloboda i posebnih manjinskih prava i sloboda drugih lica, zaštite zdravlja i druge poslove koji se odnose na osiguravanje mirnog okupljanja vrši kantonalno ministarstvo, a u saradnji s Federalnom upravom policije kod mirnih okupljanja koja se organizuju ispred institucija Federacije i Bosne i Hercegovine. 
V- PREKIDANJE MIRNOG OKUPLJANJA
Član 28.

(Sprečavanje i prekid mirnog okupljanja)
Kantonalno ministarstvo  sprečava odnosno prekida mirno okupljanje kada je:
 a) rješenjem zabranjeno održavanje mirnog okupljanja;
 b) nastupio osnov iz člana 16. stava (1) ovog zakona. 
Član 29. 
(Mjere za prekid mirnog okupljanja)
(1) Naredbu o sprečavanju i prekidu mirnog okupljanja iz člana 28. ovog zakona kantonalno ministarstvo izdaje organizatoru mirnog okupljanja i voditelju. 
(2) Organizator mirnog okupljanja i voditelj dužni su učesnicima mirnog okupljanja saopćiti da je mirno okupljanje prekinuto i zatražiti da se učesnici mirno raziđu. 
(3) Ako organizator mirnog okupljanja, voditelj ili učesnici mirnog okupljanja ne postupe u skladu s naredbom iz stava (1) ovog člana, policijski službenici dužni su preduzeti nužne mjere za provođenje naredbe iz stava (1) ovog člana. 
Član 30.

(Zabrana nošenja oružja, opasnih predmeta i alkoholnih pića)
Učesnicima mirnog okupljanja, posmatračima, predstavnicima medija i licima koja se kreću prema mjestu održavanja mirnog okupljanja zabranjeno je nošenje oružja, opasnih predmeta pogodnih za nanošenje povreda i alkoholnih pića. 
VI- POSMATRAČI I PREDSTAVNICI MEDIJA

Član 31.
(Posmatrač na mirnom okupljanju)
 (1) Posmatrač može obavijestiti kantonalno ministarstvo i organizatora mirnog okupljanja o svom prisustvu prije održavanja mirnog okupljanja. 
(2) Posmatraču je dozvoljeno praćenje mirnog okupljanja i nakon prekida tog mirnog okupljanja bez obzira na to pod kojim okolnostima je prekinuto odnosno spriječeno. 
(3) Izuzetno od stava (2) ovog člana posmatraču se zabranjuje daljnje praćenje okupljanja u slučaju kada bi njegovo prisustvo moglo ugroziti njegovu sigurnost ili neopravdano ometati policijske službenike u vršenju svojih ovlaštenja. 
(4) Posmatrač je dužan nositi obilježja koja nedvosmisleno ukazuju da je posmatrač. 
(5) Organizator mirnog okupljanja i kantonalno ministarstvo ne smiju ograničavati aktivnost posmatrača tokom mirnog okupljanja. 
Član 32.

 (Predstavnik medija na mirnom okupljanju)
 (1) Od predstavnika medija ne smije se zahtijevati da bude formalno akreditovan kako bi pratio mirno okupljanje i izvještavao o mirnom okupljanju. 
(2) Predstavniku medija dozvoljeno je izvještavanje s mirnog okupljanja i nakon prekida tog okupljanja bez obzira na to pod kojim okolnostima je prekinuto odnosno spriječeno. 
(3) Izuzetno od stava (2) ovog člana predstavniku medija se zabranjuje daljnje izvještavanje u slučaju kada bi njegovo prisustvo moglo ugroziti njegovu sigurnost ili neopravdano ometati policijske službenike u vršenju njihovih ovlaštenja.

(4) Organizator mirnog okupljanja i kantonalno ministarstvo ne smiju sprečavati, ograničavati i ometati rad predstavnika medija tokom mirnog okupljanja.

(5) Predstavnik medija dužan je nositi obilježja koja nedvosmisleno ukazuju da je predstavnik medija.
VII - EVIDENCIJA

Član 33.
(Vođenje evidencije)

(1) Kantonalno ministarstvo vodi evidencije o obavijestima za mirno okupljanje za koje je utvrđena obaveza obavještavanja i evidenciju o izdatim rješenjima kojima nije odobreno mirno okupljanje.

(2) Kantonalno ministarstvo evidenciju iz stava (1) ovog člana vodi u skladu sa propisom kojim su uređene evidencija i obrada podataka u tom ministarstvu.
Član 34.
(Propis)

Federalni ministar će donijeti propis kojim će utvrditi sadržaj i način vođenja evidencija iz člana 33. ovog zakona i druga pitanja koja se odnose na te evidencije.
VIII - IZVJEŠTAVANJE I UPRAVNI NADZOR

Član 35.
(Izvještavanje)

(1) Kantonalno ministarstvo dužno je najmanje jednom godišnje dostaviti izvještaj o provođenju ovog zakona vladi kantona i Federalnom ministarstvu unutrašnjih poslova - Federalnom ministarstvu unutarnjih poslova (u daljnjem tekstu: Federalno ministarstvo).

 (2) Federalno ministarstvo dužno je jednom godišnje Vladi Federacije dostaviti informaciju o osiguranju ostvarivanja prava slobode okupljanja na području Federacije po osnovu ovog zakona i međunarodnih dokumenata pobrojanih u Aneksu Ustava Federacije.

 (3) Informaciju iz stava (2) ovog člana Federalno ministarstvo sačinjava na osnovu izvještaja iz stava (1) ovog člana i izvještaja koji dostavi Federalna uprava policije.

Član 36.

(Nadzor nad primjenom Zakona)
(1) Nadzor nad provođenjem ovoga zakona vrši kantonalno ministarstvo i Federalno ministarstvo, svako u okviru svojih ovlaštenja.

(2) Nadzor obuhvata uvid i kontrolu zadataka i aktivnosti koje se odnose na  održavanje mirnog okupljanja, pružanje stručne pomoći, davanjem stručnih objašnjenja i uputa za rad na upite organizatora mirnog okupljanja ili drugih lica, traženje podataka i obavještenja o obavljanju poslova mirnog okupljanja  u skladu s ovim zakonom.

IX - KAZNENE ODREDBE
Član 37.
( Novčane kazne za organizatore mirnog okupljanja )
(1) Novčanom kaznom od 500,00 KM do 2.000,00 KM će se kazniti za prekršaj pravno lice, organizator mirnog okupljanja, ako:
a) ne dostavi obavještenje o mirnom okupljanju najkasnije  pet dana prije održavanja mirnog okupljanja (član 12. stav (1));
b) održi mirno okupljanje koje je zabranjeno rješenjem kantonalnog ministarstva (član 16.);

c) ako postupa suprotno odredbi člana 23. stav (2) ovog zakona.

(2) Novčanom kaznom od 100,00 KM do 500,00 KM će se kazniti za prekršaj iz stava (1) ovog člana i odgovorno lice organizator mirnog okupljanja.
(3) Novčanom kaznom od 50,00 KM do 300,00 KM će se kazniti za prekršaj iz stava (1) ovog člana i fizičko lice organizator mirnog okupljanja.
Član 38.
(Novčane kazne za voditelja mirnog okupljanja)
Novčanom kaznom od 50,00 KM do 200,00 KM će se kazniti za prekršaj voditelj mirnog okupljanja ako postupi suprotno odredbi člana 24. stav (3) zakona;
Član 39.
(Novčane kazne za redara mirnog okupljanja)
Novčanom kaznom od 50,00 KM do 200,00 KM će se kazniti za prekršaj redar mirnog okupljanja ako postupi suprotno odredbi člana 25. st. (2) i (3) zakona;
Član 40.
(Novčane kazne za fizička lica)
Novčanom kaznom od 50,00 KM do 500,00 KM će se kazniti za prekršaj fizičko lice ako:
a) kao učesnik mirnog  okupljanja, nosi uniforme, oznake ili druga obilježja kojima se poziva ili podstiče na oružani sukob ili nasilje, kršenje ljudskih prava i sloboda i posebnih manjinskih prava i sloboda drugih lica, nacionalnu, rasnu, rodnu, vjersku ili drugu diskriminaciju, mržnju i netrpeljivost (član 26. stav (2);

b) ako ne postupi  po uputstvima organizatora mirnog okupljanja, voditelja i redara ako su se stekli uslovi za prekid mirnog okupljanja (član 26. stav (3);

c) kao učesnik mirnog okupljanja, nosi oružje, opasne predmete pogodne za nanošenje povreda i alkoholna pića  (član 30.) 
Član 41.
(Zahtjev  za pokretanje prekršajnog postupka)
Zahtjev za pokretanje prekršajnog postupka za prekršaje utvrđene u  čl. 37. do 40. ovog zakona mogu podnijeti policijski službenici u skladu sa Zakonom o prekršajima (“Službene novine Federacije BiH”, broj 63/14 i “Službeni glasnik BiH”, br.41/2022 - odluka Ustavnog suda Bosne i Hercegovine i 68/2022 – odluka Ustavnog suda Bosne i Hercegovine).


X - PRIJELAZNE I ZAVRŠNE ODREDBE
Član 42.
(Usklađivanje propisa iz oblasti mirnog okupljanja s ovim zakonom)
Propisi iz oblasti mirnog okupljanja koji se primjenjuju na području kantona uskladit će se s odredbama ovog zakona u roku od godinu dana od dana njegovog stupanja na snagu. 

Član 43.
(Stupanje na snagu)
Ovaj zakon stupa na snagu osmog dana od dana objavljivanja u "Službenim novinama Federacije  BiH".
OBRAZLOŽENJE 

I - USTAVNI OSNOV 

Ustavni osnov za donošenje Zakona o slobodi mirnog okupljanju Federacije Bosne i Hercegovine sadržan je u odredbi II. A. člana 2. stava (1) tačke i) a u vezi s odredbama III. člana 2. tačke a)  i  člana 3. stava (3) Ustava Federacije BiH. U navedenim odredbama propisano je da će Federacija osigurati primjenu najvišeg nivoa međunarodno priznatih prava i sloboda utvrđenih u aktima navedenim u Aneksu, a posebno da sva lica na teritoriji Federacije uživaju prava na osnovne slobode: slobodu govora i štampe, slobodu mišljenja, savjesti i uvjerenja  i slobodu okupljanja te da su federalna vlast i kantoni nadležni za jamčenje i provođenje ljudskih prava u koja spadaju, između ostalih, i pravo na slobodu okupljanja, što se mora osigurati kao  obavezujuće na području cijele Federacije i da u  izvršenju ovih nadležnosti, kada se radi o zakonima i drugim propisima koji su obavezujući na području cijele Federacije, u skladu s ovim ustavom i odlukama Parlamenta Federacije, federalna vlast će postupiti uzimajući u obzir kantonalne nadležnosti, različite situacije u pojedinim kantonima i potrebu za fleksibilnošću u provođenju. Federalna vlast ima pravo utvrđivati politiku i donositi zakone koji se tiču jamčenja i provođenja ljudskih prava.

 Imajući u vidu da se ovim zakonom uređuju način i postupak ostvarivanja i provođenja sloboda mirnog okupljanja koje spada u pravo na slobodu okupljanja koje je zagarantovano u Ustavu Federacije a koje treba da osigura Federacija, smatramo da prethodno navedene odredbe Ustava Federacije mogu poslužiti kao osnov za donošenje ovog zakona.

II - RAZLOZI ZA DONOŠENJE ZAKONA 

Komisija za sigurnost Predstavničkog doma Parlamenta Federacije Bosne i Hercegovine je na sjednici održanoj 17.2.2025. godine u skladu sa nadležnostima utvrđenih u Poslovniku o radu Predstavničkog doma Parlamenta Federacije Bosne i Hercegovine razmatrala informaciju o stanju sigurnosti u Federaciji Bosne i Hercegovine. U toku rasprave o sigurnosnoj situaciji u Federaciji Bosne i Hercegovine utvrđeno je da pojedina pitanja koja utiću na  bezbjednosti u Federaciji koje razmatra Komisija u okviru prava i dužnosti Predstavničkog doma, nisu dovoljno ili nikako sadržani u dokumentima koje dostavlja Federalna uprava policije, te Komisija nema dovoljno pokazatelja odnosno informacija  koje bi im omogućile procjenu sigurnosne situacije  u pogledu određenih segmenata  koji utiću na sigurnost u Federaciji Bosne i Hercegovine. U skladu sa nadležnosti koje ima Komisija, kao mjeru za organizovanje, vođenje i razvoj bezbjednosti Federacije Bosne i Hercegovine, Komisija je ocijenila da je neophodno u što kraćem roku preuzeti aktivnosti na izradi propisa koji se odnosi na pitanja o nabavljanju, držanju i nošenju oružja, sigurnost sportskih događaja i javnog okupljanja odnosno slobode mirnog okupljanja, koji značajno utiću na sigurnosnu situaciju u Federaciji Bosne i Hercegovine.

Imajući u vidu gore navedeno Komisija je usvojila zaključak kojim traži od Federalnog ministarstva unutrašnjih poslova da dostavi Komisiji Zakon o javnom okupljanju.

Ustavom Federacije Bosne i Hercegovine u poglavlju Ljudska prava i osnovne slobode utvrđena je obaveza Federacije Bosne i Hercegovine (u daljnjem tekstu: Federacija) da osigura primjenu najvišeg nivoa međunarodno priznatih prava i sloboda utvrđenih u dokumentima navedenim u Aneksu Ustava, a posebno da se svim licima na teritoriji Federacije osigura, između ostalog, uživanje prava na osnovne slobode u koje spada i sloboda govora, mišljenja i okupljanja. 

S obzirom na to da pravo na slobodu mirnog okupljanja spada i u oblast unutrašnjih poslova, što se uređuje Zakonom o sloboda mirnog okupljana, potrebno je radi osiguranja primjene najviših nivoa međunarodno priznatih prava na teritoriji Federacije donijeti propis kojim bi se uredilo pitanje  ostvarivanja prava na slobodu okupljanja kao jedno od Ustavom zaštićenih prava građanina Federacije i drugih lica koja se nalaze na području Federacije.
Ovim zakonom se upravo definiše način ostavarivanja prava na slobodu okupljanja kao najvišeg međunarodno priznatog prava koje treba da osigura Federacija.

Pravo na mirno okupljanje regulisano je nizom međunarodnih dokumenata, između ostalih: Općom deklaracijom o ljudskim pravima, Evropskom konvencijom o zaštiti ljudskih prava i osnovnih sloboda, Međunarodnim paktom o građanskim i političkim pravima te Međunarodnim paktom o ekonomskim, socijalnim i kulturnim pravima. Svi navedeni dokumenti nabrojani su u dijelu Aneksa Ustava Federacije. 

Kod slobode mirnog okupljanja obaveza države, odnosno društva, u konkretnom slučaju Federacije (pozivajući se na  odredbe II. A. člana 2. stava (1) tačke i) i III. člana 2. tačke a) Ustava Federacije) je da osigura održavanje okupljanja (skupa), kako bi omogućila učesnicima okupljanja (skupa) da izraze svoje mišljenje bez straha od fizičkog nasilja drugih lica. Obaveza države u pogledu slobode okupljanja je da se uzdrži od ometanja mirnog okupljanja (skupa) kao jednog od Ustavom Federacije zagarantovanih prava lica koja se nalaze na području Federacije.

Radi osiguravanja slobode okupljanja, države moraju preduzeti sve razumne i prikladne mjere kako bi omo​gućile da se dozvoljeni protesti odvijaju mirno i bez ometanja te, ako postoji potreba, Federacija, odnosno kanton mora osigurati policijsku zaštitu, a u ekstremnim slučajevima može i da zabrani demonstracije.

Savremeni standardi ostvarivanja ovog prava (slobode okupljanja), odnosno uživanja ove slobode, ne podrazumijevaju samo pasivan odnos prema javnim okupljanjima, Federacija mora da osigura ostvarivanje tog cilja:
- aktivan angažman i nakon što se (mirno okupljanje) skup obavijesti, 

- pružanje zaštite grupama koje koriste pravo na mirno okupljanje,

- osigura okupljanja prilikom kojih u demonstracijama javno izražavanje  pojedinih grupa ne odgovora ili je neprihvatljivo za neke druge grupacije. 

Gore navedeni zahtjevi  prema Ustavu Federacije su u cijelosti ispoštovani u predloženom tekstu Zakona.

Jedno od obilježlja mirnih okupljanja koja se organizuju na području Federacije predstavlja činjenica da su učesnici mirnih okupljanja, u većini slučajeva, građani koji dolaze najmanje iz dva ili više kantona. Zbog ovog obilježlja mirno okupljanja zahtijeva uspostavljanje pravnog okvira za koordinaciju i izvršenje poslova i saradnje između kantonalnih ministarstava i Federalne uprave policije kod njegovog organizovanja. Uspostavljanje ovog pravnog okvira osigurat će da građani Federacije organizuju uspješno i  na efikasan i dostojanstven način mirno okupljanje, na kojem će jasno ostvariti cilj da poruka bude upućena bez ometanja od drugih subjekata koji nisu učesnici mirnog okupljanja. Odredbe ovog zakona osiguravaju tu vrstu uspostave pravnog okvira saradnje i koordinacije između Federalne uprave policije i kantonalnog ministarstva.

Bitno je napomenuti da ne postoji pravni okvir koji uređuje mirna okupljanja koja se organizuju u neposrednoj blizini institucija Federacije BiH koje štiti i osigurava Federalna uprava policije. Dosadašnja praksa je bila da ta okupljanja budu obuhvaćena kantonalnim propisima, što je onemogućavalo efikasan rad Federalne uprave  policije  kod organizovanja tih mirnih okupljanja. Ovim zakonom predviđeno je da kantonalna ministarstva zatraže mišljenje u vezi s mirnim okupljanjem koje se provodi u blizini institucija Federacije. Trenutno mirna okupljanja koja su organizovana u blizini institucija Federacije, a koje osigurava i štiti Federalna uprava policije, nije imala uticaja na odlučivanje u vezi s organizovanjem mirnog okupljanja niti bilo kakve zakonske obaveze za organizatora ili kantonalnog ministarstva da dostavi podatke ili neke druge informacije koje su neophodne Federalnoj upravi policije za izradu procjene radi preduzimanja potrebnih mjera za osiguranje objekata i učesnika mirnih okupljanja.

Ovaj zakon uređuje specifična pitanja (mirna okupljanja) koja zahtijevaju da  policijski službenici prilikom osiguranja mirnih okupljanja (skupova) moraju strogo da se uzdržavaju od upotrebe sile protiv lica koja su učesnici mirnog okupljanja koji ostvaruju svoje pravo na mirno okupljanje. U tom cilju pripadnici policije se moraju uzdržavati od upotrebe prekomjerne sile i neselektivne upotrebe sile, što kantonalna ministarstva i Federalnu upravu policije zadužuje da pripreme i provode redovno pohađanje obuke za policijske službenike i ta obuka mora biti dovoljna, kako bi se osiguralo da policijski službenici poštuju načela ljudskih prava prilikom osiguranja mirnih okupljanja  (skupova). 

Napominjemo da se većina mirnih okupljanja u Federaciji provodi i organizuje ispred institucija Federacije koje osigurava Federalna uprava policije te ovaj zakon reguliše postupanje Federalne uprave policije u slučajevima kada se mirna okupljanja organizuju ispred institucija Federacije koje osigurava Federalna uprava policije.

Dalje navodimo da Federalna uprava policije u izvršavanju poslova iz svojih nadležnosti ne može da postupa prema kantonalnim propisima. Organizovanja poslova u vezi s osiguranjem objekta koje štite u kojima se nalaze institucije Federacije, a kojima se treba osigurati da građani upute poruka, odnosno svoj stav Vladi Federacije i Parlamentu Federacije i drugim federalnim institucijama putem mirnog okupljanja, Federalna uprava policije vrši na osnovu kantonalnih propisa o okupljanju. 

Zakoni koji uređuju slobodu mirnog okupljanja i prakse vezane za te zakone moraju biti u punom skladu sa međunarodnim standardima ljudskih prava. Ograničenja u pogledu prava na slobodu okupljanja mogu biti nametnuta samo ako se zasnivaju na zakonu i ako su neophodna u demokratskom društvu po jednoj od posebnih osnova propisanih međunarodnim standardima ljudskih prava.  Zabrana okupljanja može biti dozvoljena samo u izuzetnim prilikama, kako je predviđeno međunarodnim standardima ljudskih prava. Ovaj zakon sve gore navedene elemente ispunjava i u cijelosti je usklađen s Ustavom Federacije i osigurava da svi građani na području Federacije imaju primjenu najvišeg nivoa međunarodno priznatih prava i sloboda utvrđenih u aktima navedenim u Aneksu, a posebno da sva lica na teritoriji Federacije uživaju prava na osnovne slobode: slobodu govora i štampe, slobodu mišljenja, savjesti i uvjerenja  i slobodu okupljanja.

 Ovaj zakon reguliše i omogućava  spontane skupove, u skladu sa pretpostavkom koja ide u prilog održavanju skupova, čak i kada skup nije  unaprijed najavljen. 

Sloboda okupljanja je pravo građanina  koje je utvrđeno Ustavom Fedracije, a ostvarivanje tog prava  reguliše se zakonom. Ovim zakonom se reguliše mirno okupljanje kojim se utvrđuje način ostvarivanja prava slobode okupljanja. 

Takođe ukazujemo da je jedna oblast koja je zaštićena Ustavom Federacije BiH a tiće se i djela sloboda zagarantovanih međunarodnim dokumentima je sloboda udruživanja uređena Zakona o udruženjima i fondacijama koji je donio Parlament Federacije BiH.

Obaveza donošenja ovog zakona proizilazi iz  Amandmana na Ustav Federacije BiH koji je nametnuo Visoko predstavnik 2022. godine. Članom 5. je utvrđeno odnosno propisano  da osim ako nije drugačije predviđeno ovim Ustavom, u ostvarivanju nadležnosti utvrđenih u članovima III.1, III.2. i III.4. ovog Ustava, Federacija i kantoni će postupati u skladu s ovim Ustavom i u interesu Federacije kao cjeline, uzajamno će se podržavati u vršenju svojih dužnosti vodeći računa o principima lojalnosti i solidarnosti između svih nivoa vlasti, te će na trajnoj osnovi međusobno sarađivati, koordinirati i dogovarati se i u dobroj vjeri će pregovarati.
Donošenje ovog zakona je neospornom interesu Federacije kao cjeline kako bi se na jedinstven način regulisalo pitanje ostvarivanja prava slobode na mirno okupljanje na području cijele Federacije BiH.
III - OBRAZLOŽENJE PREDLOŽENIH RJEŠENJA

Koncepcijski i sadržajno, Zakon o slobodi mirnog  okupljanju je  sistematizovan u deset poglavlja, koja čine tematski zaokružene cjeline unutar sadržinski jedinstvenog akta i to: I - Osnovne odredbe, II - Mirno okupljanje, III- Obavještavanje o održavanju mirnog okupljanja, IV- Obaveze učesnika mirnog okupljanja, V- Prekidanje mirnog okupljanja VI- Posmatraći i predstavnici medija, VII -  Evidencija, VIII- Izvještavanje i upravni nadzor IX - Kaznene odredbe i X - Prijelazne i završne odredbe.

U okviru poglavlja - Osnovne odredbe (čl. od 1. do 6.) definisana su osnovna pitanja koja se regulišu ovim zakonom. 
U okviru poglavlja – Mirno  okupljanje  (čl. od 7. do 11.)  definišu se pitanja koja se vrstu mirnog okupljanja, ograničenje mirnog okupljanja, ograničenje slobode izražavanja, mjesto mirnog okupljanja i ograničenje mjesta mirnog okupljanja.

U okviru poglavlja – Obavještavanje o održavanju mirnog okupljanja  (čl. 12. i 22.) definisane su pitanja koja s odnose na postupak obavještavanje mirnog okupljanja, zabrane održavanja mirnog okupljanjapodnođšenje žalbe i okupljanja oko institucija Federacije BiH.

U okviru poglavlja – Obaveze učesnika mirnog okupljanja  (čl. 23. i 27.) definisane su obaveze organizatora okupljanja,mvoitelja mirnog okupljanja, redara i učesnika mirnog okupljanja.

U okviru poglavlja – Prekid mirnog okupljanja (čl. 28. i 30.) definisano je spriječavanje i prekid mirnog okupljanja, mjere za prekid mirnog okupljanja i zabrana nošenja oružja, opasnih predmeta i alkoholnih pića.

U okviru poglavlja - Evidencija  (čl. 33. i 34.) definisane su evidencije koje se vode po osnovu ovog zakona.

U okviru poglavlja - Izvještavanje i upravni nadzor  (čl. 35. i 36.) definisana su pitanja koja se odnose na izvještavanje i upravni nadzor po osnovu ovog zakona.

U okviru poglavlja - Kaznene odredbe  (čl. od 37. do 41.) definisana si pitanja u vezi sa prekršajem i kaznama,  koje se mogu izreći na osnovu ovog zakona.

U okviru poglavlja  - Prelazne i završne odredbe  (čl. 42. i 43.) utvrđeno je kad Zakon stupa na snagu i usklađivanje propisa na području kantona iz oblasti javnog okupljanja s ovim zakonom.
IV – USKLAĐENOST PROPISA S EVROPSKIM ZAKONODAVSTVOM

Nacrt zakona o slobodi mirnog okupljanja odnosi se na provođenje Evropske konvencije o ljudskim pravima i Međunarodnim paktom o građanskim i političkim pravima.

V – PROVEDBENI MEHANIZMI I  NAČIN OSIGURANJA POŠTIVANJA 
    PROPISA

Provođenje Zakona osigurat će Federalno ministarstvo i kantonalno ministarstvo kroz poslove nadzora. Ti poslovi će se vršiti putem upravnog nadzora, koji se sastoji od davanja stručnih mišljenja, dostavljanja informacija i drugim radnji.

VI – OPIS KONSULTACIJA VOĐENIH U PROCESU IZRADE PROPISA

Federalno ministarstvo unutrašnjih poslova je u skladu sa zaključcima Komisije za sigurnost Predstavničkog doma Parlamenta Federacije BiH izradilo Nacrt zakona o slobodi mirnog okupljanja. Ovaj Nacrt zakona je usklađen sa preporukama OSCE i pozitivno je potvrdio Nacrt zakona.

V- FINANSIJSKA SREDSTVA 
Donošenje ovog zakona obavezuje dodatno povećanje broja policijskih službenika u Federalnoj upravi policije i to za broj otprilike 30 policijskih službenika .

